PMK PROJEK VERBLY KINDERHARTE
Die kinders van Moria Grace was baie ingenome met die span van Agra wat vir hulle 'n speelgrond gebou het op Saterdag 17 Julie. Met hul klein verwelkomingseremonie sing hulle "What is a house without a mother". 'n Paar van die dames koes en vee trane af. 'n Mens voel geraak deur hierdie kleintjies wat so vrolik sing ten spyte van hul moeilike omstandighede en besef dat ons soveel voorregte het wat ons elke dag kan geniet en as vanselfsprekend aanvaar.
In Desember 2009, het Peter Kazmaier, Uitvoerende Bestuurder van Agra, 'n liefdadigheidsprojek voorgestel wat put uit die bydraes en betrokkenheid van Agra personeellede en die PMK sosiale projek is op die been gebring.  Hierdie projek word ondersteun deur personeellede van Agra in Windhoek, wat maandeliks geldelik bydra tot 'n fonds wat gestig is vir die projek en ook van tyd tot tyd ander goedere skenk. Hierdie bydraes word dan aan die begunstigdes oorhandig afhangende van behoeftes wat geidentiseer word.

In Desember het personeel in Windhoek name van kinders van 'n Kersboom in hoofkantoor gekies en vir die betrokke kind 'n geskenk gekoop. Met die bekendstelling van die projek is al die bydraes oorhandig aan die twee liefdadigheidsorganisasies wat huidig ondersteun word.
Hierdie keer, op Saterdag 17 Julie het Agra personeel besluit om fisies van hulle tyd en energie te gee, om op grondvlak aktief te raak, 'n kykie te kry in die lewens van hierdie mense en by te dra tot iets tasbaars wat die kinders kan geniet. Die dag het toevallig saamgeval met die versoek van Nelson Mandela dat Suid Afrikaners 67 minute van hulle tyd op Mandeladag moet spandeer om vir iemand anders iets te beteken.  Die span van Agra het sommer die hele Saterdagoggend gespandeer en teen middag was 'n kaal stuk grond omskep in 'n vrolike, kleurvolle speelgrond. Die kinders kon nie wag dat die verf droog word nie. Die personeel is huis toe, moeg maar tevrede en dankbaar dat hul in staat was om 'n positiewe bydrae te maak en terselfdertyd verbintenisse te versterk met hul deelnemende kollegas.
In die drie sosiale verslae wat Agra die afgelope drie jaar saamgestel het, het ons gesê dat Agra poog om  sosiale investeringsaktiwiteite in te skakel by ons kernbesigheid deur te investeer in kapasiteitbou in die landbousektor. 'n Projek soos hierdie gee egter vir ons die geleentheid om op 'n meer informele wyse ook wyer by te dra omdat die welstand van ons gemeenskap in alle opsigte belangrik is. Deur individuele en fisiese betrokkenheid slaag ons ook daarin om gemeenskapsverhoudings te bou.
Ons hoop dat Agra personeel op die platteland en ons kliente die inisiatief sal neem om, waar behoeftes geidenti? seer word, soortgelyke projekte te inisieer.
Kahlil Gibran het gesê: "Jy gee maar min wanneer jy van jou besittings gee. Dit is wanneer jy van jouself gee dat jy waarlik gee".
